Nafarroako Parlamentuko Mahaiak, 2011ko urtarrilaren 31n egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas del Parlamento de Navarra parlamentu-taldeak aurkezturiko jabeldura, fiskalitatearen arloan eta 2011ko lan-atxikipenei PFEZko tarifaren deflatazioa aplikatzearen arloan Nafarroako Gobernuak darabilen politika orokorrari buruzkoa.

2. Jabeldura hau Osoko Bilkuran izapidetzea.

3. Nafarroako Parlamentuko Aldizkari Ofizialean argitara dadin agintzea.

Iruñean, 2011ko otsailaren 1ean

Lehendakaria: Elena Torres Miranda

JABELDURAREN TESTUA

Socialistas del Parlamento de Navarra parlamentu-taldeak, idazki honen bidez, Legebiltzarreko Erregelamenduarekin bat, jabeldura aurkeztu du fiskalitatearen arloan eta 2011ko lan-atxikipenei PFEZko tarifaren deflatazioa aplikatzearen arloan Nafarroako Gobernuak darabilen politika orokorrari buruz, premiaz izapidetu dadin eta hurrengo Osoko Bilkuran eztabaidatu dadin.

Nafarroako Parlamentuak, 2011rako Nafarroako Aurrekontu Orokorrei buruzko Legea nahiz horrekin batera doan zerga arloko neurriei buruzko legea eztabaidatzeko eta onesteko izapidean, PFEZari buruzko Legeko 59. artikulua aldatzea onetsi zuen, zerga horren tarifa modu progresiboan deflatatzeko. Legea 2011ko urtarrilaren 1ean sartu da indarrean, eta deflatazio horrek 2011ko zergaldi osoari eragiten dio. Batzordean eginiko bozketan, UPNk aurkako botoa eman zuen, errenta guztiei deflatazio bera aplikatu nahi zielako, errenta txikia, ertaina edo handia izan. UPNk emandako aurkako botoa gorabehera, gainontzeko taldeek azkenik onetsitako aldaketak deflatazioa onetsi zuen errenta txiki eta ertainetarako, errenta handiak bazter utzita.

Ekonomiako kontseilariak orain dela gutxi egindako adierazpenetatik aise ondorioztatzen da Nafarroako Gobernuak ez duela asmorik PFEZari buruzko Erregelamenduko 71. artikulua aldatzeko –horren bidez langileen nominetako atxikipenak arautzen dira– eta, hartara, eragozteko legean onetsitako deflatazioa, 2011ko urtarrilaren 1etik aurrerako ondorioekin, urtarrileko eta hurrengo hilabeteetako nominen atxikipenetan aplikatzeko eta 2011ko errenta-aitorpena egin arte atzeratzeko, zeina 2012ko udaberrian eginen baita.

Gogora ekarri behar da Parlamentuak legeak onetsi eta aldatzen dituela eta Gobernuak, berriz, erregelamenduak. Parlamentuak PFEZari buruzko Legea aldatu zuen eta tarifa modu progresiboan deflatatu zuen, errenta txiki eta ertainen mesederako, inflazioaren igoeraren erruz erosahalmena gal ez dezaten. Urtarrilean igarotako denbora honetan Gobernuak ez du Erregelamendua aldatu, legean sartutako deflatazioa Erregelamenduko atxikipenen taularekin harmonizatze aldera; langileek, hortaz, ez dute hobekuntzarik ikusiko 2011ko nominetan zergak ordaintzean, eta 2012ko udaberrira arte itxaron beharko dute.

Auzia kezkagarriagoa da, baldin eta kezkagarriagoa izan badaiteke, zeren eta legean jasotako deflatazio progresiboa errenta txiki eta ertainei hobetzen zaienez, eta ez errenta handiei, atxikipenak jaisteak bereziki kaltetzen ditu errenta txiki eta ertainak, eta onura dakarkie errenta handiei.

Orobat pentsarazten digu Nafarroako Gobernuak ez duela lege-aldaketa horren kasuko erregelamendu-harmonizazioa egin orain arteko Gobernu Kontseiluaren bilkuretan, hain zuzen ere, Parlamentuko izapidetze fasean onetsitako deflatazio progresiboa ez delako foru gobernuaren gustukoa, eta berriro diogu: abenduaren 23ko Osoko Bilkuran onetsi zen, eta urtarrilaren 1ean sartu zen indarrean. Ematen du Nafarroako Gobernuak ez dituela gogoko Parlamentuak onetsitako legeak, adibidez hau, zeinak onura ekartzen baitie errenta txikiei eta ertainei eta ez handiei; izan ere, dena da eragozpen eta zailtasun, berehala eta zuzen aplikatzeko.

Honako jabeldura hau aurkezten diogu Parlamentuko Mahaiari, presako arrazoi nabariak direla eta.

Socialistas del Parlamento de Navarra parlamentu-taldearen ustez, Nafarroako Gobernuak premiaz aldatu behar du PFEZari buruzko Erregelamenduko 71. artikuluko atxikipen-taula, PFEZari buruzko Legeko 59. artikuluan onetsitako deflatazio progresiboa harmonizatze aldera eta Foru Komunitateko langileek onetsi den deflatazioaren onura izan ahal dezaten beren hurrengo nominetan egiten zaizkien atxikipenetan eta, horrenbestez, ez dezaten erosahalmenik gal.

Hori guztia dela eta, Socialistas del Parlamento de Navarra parlamentu-taldeak jabeldura egin dio Nafarroako Gobernuari, fiskalitatearen arloan eta 2011ko lan-atxikipenei PFEZko tarifaren deflatazioa aplikatzearen arloan Nafarroako Gobernuak darabilen politika orokorrari buruz.

